Themâu 

Cerdd unllygeidiog yw hon a’i phrif amcan yw dathlu buddugoliaeth lluoedd Urien ac Owain dros bedair byddin Fflamddwyn ym mrwydr fawr Argoed Llwyfain. Mae hynny’n cael ei wneud mewn ffordd anarferol drwy ddefnyddio araith uniongyrchol. Ymryson geiriol sydd yma, rhwng Fflamddwyn ac Owain i ddechrau, yna rhwng Fflamddwyn ac Urien. Mae hynny’n creu tensiwn a drama wrth inni weld y mab a’r tad yn ateb Fflamddwyn yn ffraeth ac yn eofn. Nid yw ei haerllugrwydd ef yn poeni dim arnynt. Felly mae’r gerdd yn pwysleisio fod gan Owain ac Urien y sgiliau angenrheidiol i arwain byddin yn llwyddiannus: nid milwyr dewr yn unig mohonynt, ond arweinwyr deallus a ffraeth. Mae anrhydedd yn bwysig iddynt, anrhydedd teulu’r Coeling, ond mae ganddynt hefyd y gallu i feddwl yn strategol ac i ysbrydoli eu dynion. Roedd hyn yn gwbl hanfodol yn y cyfnod cynnar fel y mae heddiw. 

Ail swyddogaeth yr ymgomio rhwng arweinwyr y ddwy ochr yw rhoi rhagflas o’r ymladd sydd i ddod. Mae hyn yn enwedig o glir yn yr ail ymgom wrth i Urien ddisgrifio’r paratoadau a fydd yn cael eu gwneud i godi amddiffynfa ac i ymosod ar fyddinoedd Fflamddwyn a’u lladd. Yn wir, mae hyn yn caniatáu hepgor disgrifiad o’r frwydr fel y cyfryw. 

Yn drydydd, mae Urien yma yn cyhoeddi’r ‘arfaeth’, gair y mae’r ‘Gododdin’ yn ei ddefnyddio i olygu bwriad. Yn y cyd-destun arwrol, datganiad o fwriad i ymladd hyd angau yw’r arfaeth. Drwy gyhoeddi hyn, mae Urien yn pwysleisio nerth a phenderfyniad y fyddin, ac yn bwysicach yma, efallai, yn annog y milwyr ac yn rhoi tân yn eu bol. Byddai hyn yn fodd i’r gynulleidfa hefyd i uniaethu â’r fyddin ac i deimlo’n rhan o’r ymgyrch i warchod buddiannau’r llwyth. Mae’r tair swyddogaeth hyn yn amlwg yn gysylltiedig â phropaganda: mae’r bardd yn cymell pobl i feddwl mewn ffordd arbennig, ffordd sy’n bleidiol i’r noddwr sy’n talu am y gerdd. Yma, mae’r gwrandawyr yn cael eu cymell i edmygu dewrder ac arweinyddiaeth Urien ac Owain, i ryfeddu at rym y fyddin, ac i lawenhau fod y gelyn yn cael ei drechu mor derfynol. Llwm yw’r canlyniad anochel: llawer celain, a brain yn goch gan waed. 

A oes pwrpas neu amcan arall? Oes, yn sicr. Ar ddechrau’r gerdd, mae’r bardd yn ofalus i enwi’r ardaloedd sy’n darparu milwyr ar gyfer y frwydr — Rheged, wrth gwrs, ond Goddau hefyd, a’r ardal ‘o Argoed hyd Arfynydd’. Mae fel petai am gydnabod teyrngarwch yr holl ardaloedd sydd dan awdurdod Urien, a chydnabod eu cyfraniad i’r llwyddiant milwrol. Y fyddin sy’n cael y sylw ar ddiwedd y gerdd eto: bwriad y bardd, meddai, yw paratoi cân a fydd yn dathlu eu buddugoliaeth am flwyddyn gron. 

[bookmark: _GoBack]Yn ogystal â moli arwriaeth a ffraethineb Urien ac Owain, a thalu teyrnged i’r fyddin fuddugoliaethus, mae’r gerdd ar ei hyd yn coffáu digwyddiad hanesyddol pwysig — neu felly y mae’r gerdd yn ei awgrymu. Nid oes gennym gofnod hanesyddol i’w roi ochr yn ochr â’r gerdd, ond cawn yr argraff bendant fod hon yn frwydr fawr. Mae’r elfen o naratif, o adrodd stori, yn cadarnhau’r teimlad fod y bardd wedi bod yn bresennol ei hun; mae’r manylion am y lle a’r amser a hyd y frwydr hefyd yn ategu ei fod wedi gweld y cyfan â’i lygaid ei hun ar y dydd Sadwrn tyngedfennol hwnnw.



2

